
MALTA 

 

QORTI ĊIVILI 
PRIM’AWLA 

 

ONOR. IMĦALLEF 
LAWRENCE MINTOFF 

 
 

Seduta tat-30 ta’ Settembru, 2016 
 
 
Rikors Maħluf Numru: 115/15 LM 

 
 

Gonzalo Jose Gomez Perez, detentur tal-Passaport Spanjol numru 
XDA501881 u ta’ residence document MT 1455431 bħala mandatarju tas-

soċjetà estera Catapult Holding Inc 
 

vs. 
 

Dr Joseph Ellis u l-PL Veronica Rossignaud li b’digriet tat-2 ta’ Marzu, 2015 
ġew nominati kuraturi deputati għan-nom tal-assenti Warren David Baker 

u għan-nom tal-assenti Jon Eric Effinger 
 
 
Il-Qorti, 

Rat ir-Rikors Maħluf ippreżentat fid-9 ta’ Frar, 2015 minn Gonzalo Jose Gomez 

Perez bħala mandatarju tas-soċjetà estera Catapult Holding Inc (minn issa ’l 

quddiem “is-soċjetà attriċi”) fejn għar-raġunijiet imfissra talab li din il-Qorti: 

 
 

1. Illi s-soċjetà rikorrenti topera inter alia fis-settur tal-gaming 

elettroniku; 

 

2. Illi l-intimati huma d-diretturi tas-soċjetà Red Baron Corporation 

Limited, soċjetà li toffri servizzi amministrattivi inklużi servizzi ta’ 

proċessar ta’ pagamenti u li inter alia ddikjarat li kellha l-

awtorizzazzjonijiet u l-liċenzji kollha meħtieġa sabiex topera; 

 

3. Illi permezz ta’ ftehim datat it-23 ta’ Novembru, 2013 (anness u 

mmarkat bħala Dokument GGG 001) u ftehim datat l-10 ta’ Marzu, 

2014 (anness u mmarkat bħala Dokument GGG 008), Red Baron 

Corporation Limited intrabtet mas-soċjetà rikorrenti sabiex toffri 

servizzi ta’ proċessar ta’ pagamenti ai termini tal-istess kitbiet;  

 

4. Illi f’Ottubru 2014 Red Baron Corporation Limited informat lis-

soċjetà rikorrenti li ma kinitx sejra tħallas ammonti dovuti lis-soċjetà 

rikorrenti stante li d-diretturi ta’ Red Baron Corporation Limited 

allegaw li Red Baron Corporation Limited kienet ser tinkorri multa 

mingħand il-kumpannija Master Card International minħabba l-fatt 

li s-soċjetà rikorrenti ma kinitx indikat kif meħtieġ in-natura tal-

attivitajiet tagħha fl-indirizz tas-siti tagħha (“URL”); 

 

5. Illi għalhekk Red Baron Corporation Limited qiegħda tirrifjuta li 

tħallas fondi appartenenti lis-soċjetà rikorrenti, preċiżament erba’ 

mitt elf u elf erba’ mija u tnejn u sittin Dollaru Amerikan u disgħa u 

għoxrin ċenteżmu (US Dollars 401,462.29ċ) ekwivalenti, skont ir-rata 

applikabbli fit-18 ta’ Diċembru, 2014, għall-tliet mija tlieta u għoxrin 

elf tnejn u tmenin Euro u tmienja u erbgħin ċenteżmu (€323,082.48ċ) 

u dan kif aħjar indikat fil-prospett anness mal-ittra uffiċjali annessa 

u mmarkata bħala Dokument GGG 003; 

 

6. Illi filwaqt illi ma nġabu ebda provi konkreti sabiex jiġu sostanzjati l-

allegazzjonijiet li s-soċjetà Red Baron Corporation Limited kienet ser 

tiġi mmultata minn Master Card International, kif jirriżulta 

ampjament fost l-oħrajn mill-komunikazzjonijiet bejn il-partijiet 

annessi u mmarkati bħala Dokumenti GGG 005A-P, is-soċjetà 

rikorrenti dejjem aġixxiet in buona fede u dejjem indikat l-attivitajiet 

tagħha fl-aktar mod ċar u kwalsiasi nuqqas ta’ indikazzjoni tal-

attività fuq l-URLs hija interament attribwibbli lil Red Baron 

Corporation Limited li kienet ben konsapevoli minn natura tas-siti u li 

kienet imqabbda sabiex tipproċessa l-pagamenti relattivi;  

 

7. Illi di più, fi kwalunkwe każ il-ftehim bejn il-partijiet fl-ebda mod ma 

jawtorizza lil Red Baron Corporation Limited iżżomm pagamenti a 

tenur tal-allegazzjonijiet li qiegħda tagħmel, anke li kieku ma kinux 

totalment infondati kif fil-fatt huma; 

 

8. Illi għalhekk a tenur ta’ klawsola ta’ arbitraġġ fil-ftehim bejn Red 

Baron Corporation Limited u Catapult Holding Inc, ir-rikorrent 

nomine intavola proċeduri ta’ arbitraġġ kontra Red Baron 

Corporation Limited quddiem iċ-Ċentru tal-Arbitraġġ ta’ Malta 

(kopja annessa u mmarkata bħala Dokument GGA);  

 

9. Illi di più, kif ser jirriżulta fil-mori ta’ din il-kawża, l-intimati fil-

proċeduri odjerni kienu ben konsapevoli minn dan kollu u aġixxew bi 

frodi u mala fede stante li jirriżulta li mhumiex debitament liċenzjati 

sabiex joperaw u stante li qegħdin iżommu l-flus indebitament u 

b’animu frawdolenti stante li mhuwiex minnu li hemm xi forma ta’ 

theddid da parte ta’ Master Card International u kull azzjoni f’dan is-

sens ingħatat mill-intimati b’animu frawdolenti; 

 

10. Illi l-intimati ġew interpellati diversi drabi sabiex jersqu għall-ħlas 

tal-fondi kollha dovuti u ċioè erba’ mija u wieħed elf u erba’ mija u 

tnejn u sittin Dollaru Amerikan u disgħa u għoxrin ċenteżmu (US 

Dollars 401,462.29ċ) ekwivalenti, skont ir-rata applikabbli fit-18 ta’ 

Diċembru, 2014, għall-tliet mija tlieta u għoxrin elf tnejn u tmenin 

Euro u tmienja u erbgħin ċentezmu (€323,082.48ċ), saħansitra 

permezz ta’ mandat ta’ sekwestru kawtelatorju nru 81/15 (kopja 

annessa u mmarkata bħala Dokument GG004) iżda xorta waħda 

baqgħu inadempjenti; 

 

11. Illi mill-premessi jirriżulta ċar l-aġir frawdolenti tal-intimati jew minn 

minnhom li indebitament żammew u misapproprjaw flus fl-ammonti 

sostanzjali indikati mingħajr ebda ġustifikazzjoni valida u bi frodi; 

 

12. Illi għalhekk kellha ssir din il-kawża kontra d-diretturi ta’ Red Baron 

Corporation Limited fil-kapaċità personali tagħhom; 

 

Għaldaqstant, għar-raġunijiet premessi r-rikorrent nomine jitlob bir-rispett 

li din l-Onorabbli Qorti jogħġobha, prevja kwalsiasi dikjarazzjoni jew 

provvediment ieħor li jidhrilha opportun: 

 

1. Tiddikjara li l-intimati jew min minnhom aġixxew in mala fede u bi 

frodi fil-funzjonijiet tagħhom ta’ diretturi ta’ Red Baron Corporation 

Limited; 

2. Tiddikjara konsegwentement li l-intimati jew min minnhom huma 

personalment responsabbli għat-telf finanzjarju mġarrab mis-soċjetà 

rikorrenti bħala riżultat tal-mala fede u frodi bil-qadi tal-funzjonijiet 

tagħhom ta’ diretturi tas-soċjetà Red Baron Corporation Limited;  

  

3. Tiddikjara li l-intimati nomine jew min minnhom għandhom iħallsu 

lir-rikorrent nomine s-somma ta’ tliet mija tlieta u għoxrin elf tnejn u 

tmenin Euro u tmienja u erbgħin ċenteżmu (€323,082.48ċ) 

ekwivalenti għall-erba’ mija u wieħed elf u erba’ mija u tnejn u sittin 

Dollaru Amerikan u disgħa u għoxrin ċenteżmu (US Dollars 

401,462.29c), skont ir-rata ta’ kambju applikabbli fit-18 ta’ 

Diċembru, 2014; 

 

4. Tordna lill-intimati nomine jew min minnhom iħallsu lir-rikorrent 

nomine s-somma ta’ tliet mija tlieta u għoxrin elf tnejn u tmenin 

Euro u tmienja u erbgħin ċenteżmu (€323,082.48ċ) ekwivalenti għall-

erba’ mija u wieħed elf u erba’ mija u tnejn u sittin Dollaru Amerikan 

u disgħa u għoxrin ċenteżmu (US Dollars 401,462.29c), skont ir-rata 

ta’ kambju applikabbli fit-18 ta’ Diċembru, 2014; 

 

Bl-ispejjeż, inklużi dawk tal-ittra uffiċjali datata 18 ta’ Diċembru, 2014 u 

tal-mandat ta’ sekwestru kawtelatorju nru 81/15 u bl-imgħaxijiet kontra l-

intimati nomine jew min minnhom sa l-effettiv pagament li huma minn issa 

inġunti għas-subizzjoni; 

 
 

Rat ir-Risposta tal-Avukat Dottor Joseph Ellis u tal-Prokuratur Legali Veronica 

Rossignaud fil-kwalità tagħhom ta’ kuraturi deputati biex jirrappreżentaw 

lill-assenti Warren David Baker u l-assenti Jon Eric Effinger li permezz tagħha 

eċċepew illi: 

1. fil-kwalità tagħhom ta’ kuraturi deputati mhumiex edotti mill-fatti u 

jirriżervaw li jdaħħlu risposta ulterjuri. 

 

2. subordinatament, l-esponenti nomine mhumiex il-leġittimi 

kontraditturi stante li ma teżisti l-ebda relazzjoni ġuridika bejn il-

partijiet. 

 

 

Rat l-atti tal-kawża. 

 

Għad li permezz ta’ digriet mogħti fl-udjenza tat-13 ta’ April, 2015 ġie ordnat 

illi dawn il-proċeduri jinstemgħu bl-Ilsien Inġliż, sussegwentement għal dan bi 

qbil bejn il-partijiet dawn il-proċeduri nstemgħu bl-Ilsien Malti.  

 

Rat l-affidavit ta’ Jose Gomez Perez. 

 

Rat l-affidavit ta’ Malcolm Azzopardi u x-xhieda tiegħu viva voce. 

 

Semgħet id-depożizzjoni tal-Prokuratur Legali Quentin Tanti (fol. 403) f’isem 

l-MFSA u r-Reġistratur tal-Kumpanniji, li kkonferma li d-diretturi tas-soċjetà 

Red Baron Corporation Limited huma l-konvenuti Warren David Baker u John 

Eric Effinger. 

 

Rat l-affidavit ta’ Mary Grace B. Flores (fol. 415). 

Semgħet id-depożizzjoni ta’ Dr Cynthia Debono Mizzi (fol. 426 et seq.), 

rappreżentanta fl-Authorization Unit tas-Servizzi Finanzjarji, responsabbli biex 

teżamina applikazzjonijiet għal servizzi finanzjarji. 

 

Semgħet it-trattazzjoni orali tal-avukat difensur tal-attur u tal-kuratur deputat 

maħtur biex jirrappreżenta lill-assenti konvenuti. 

 

Rat in-nota ta’ riferenzi ippreżentata mis-soċjetà attriċi fit-28 ta’ Ġunju, 2016.  

 

Rat il-verbal tal-udjenza tat-13 ta’ Ġunju, 2016 fejn il-kawża tħalliet għas-

seduta tal-lum għas-sentenza. 

 

 

Ikkunsidrat: 

 

 

Illi bħala fatti jirriżulta li: 

 

(1) Is-soċjetà attriċi topera fis-settur tal-gaming elettroniku. Il-konvenuti 

huma d-diretturi tas-soċjetà Red Baron Corporation Limited, li toffri servizzi 

amministrattivi inkluzi servizzi ta’ ipproċessar ta’ pagamenti. Permezz ta’ 

ftehim datat it-23 ta’ Novembru, 2013 u ftehim datat l-10 ta’ Marzu, 2014 Red 

Baron Corporation Limited intrabtet mas-soċjetà attriċi sabiex toffri servizzi 

ta’ ipproċessar ta’ pagamenti ai termini tal-istess ftehim. Il-proċess kien li l-

klijenti tas-soċjetà attriċi jagħmlu depożitu permezz tal-VISA jew MasterCard. 

Dawn jiġu ttrasferiti mill-banek lis-soċjetà Red Baron Corporation Limited 

wara li jżommu 10% mill-fondi, li mbagħad kellha tgħaddihom lis-soċjetà 

attriċi Catapult Holding Inc fi żmien ġimagħtejn minn meta tirċievi l-fondi mill-

banek. Il-konvenuti, diretturi ta’ Red Baron Corporation Limited iddikjaraw fil-

ftehim suċċitati li Red Baron Corporation Limited kellha l-awtorizzazzjonijiet u 

l-liċenzji kollha meħtieġa sabiex topera1. B’danakollu, irriżulta mill-provi li dan 

ma kienx minnu. Jirriżulta mid-depożizzjoni ta’ Dr Cynthia Debono Mizzi, 

rappreżentanta tal-Authorization Unit tas-Servizzi Finanzjarji, responsabbli 

biex teżamina applikazzjonijiet għal servizzi finanzjarji, li la Red Baron 

Corporation Limited u lanqas id-diretturi tagħha (il-konvenuti) qatt 

m’applikaw għall-liċenzja2; 

 

(2) Red Baron Corporation Limited għandha tħallas lis-soċjetà attriċi, 

$401,462.29c Amerikani, ekwivalenti, skont ir-rata applikabbli fit-18 ta’ 

Diċembru, 2014, għal €323,082.48c kif muri fil-prospett esibit3; 

 

(3) Il-pagamenti li s-soċjetà konvenuta kellha tgħaddi lis-soċjetà attriċi mill-

ewwel bdew jintbagħtu tard, imbagħad bdew jintbagħtu wkoll bin-nieqes, 

sakemm f’Ottubru 2014 Red Baron Corporation Limited informat lis-soċjetà 

rikorrenti li ma kinitx sejra tħallas l-ammonti dovuti lis-soċjetà rikorrenti 

stante li l-konvenuti diretturi ta’ Red Baron Corporation Limited allegaw li Red 

Baron Corporation Limited kienet ser tinkorri multa mingħand il-kumpannija 

                                                 
1
 Affidavit ta’ Malcolm Azzopardi, para. 16. 

2
 Fol. 427. 

3
 Fol. 98 u 99. 

Master Card International minħabba l-fatt li s-soċjetà attriċi ma kinitx indikat 

kif meħtieġ in-natura tal-attivitajiet tagħha fl-indirizz tas-siti tagħha (“URL”). 

Dan jirriżulta li mhuwiex minnu billi s-soċjetà attriċi dejjem aġixxiet in buona 

fede u dejjem indikat l-attivitajiet tagħha bl-aktar mod ċar. Għalhekk kwalsiasi 

nuqqas ta’ indikazzjoni tal-attivita fuq l-URLs hija interament attribwibbli lil 

Red Baron Corporation Limited, li kienet ben konsapevoli min-natura tas-siti u 

li kienet imqabbda sabiex tipproċessa l-pagamenti relattivi.  

 
Is-soċjetà Red Baron Corporation Limited, tramite d-diretturi konvenuti ma 

ġabet l-ebda prova konkreta sabiex jiġu ssostanzjati l-allegazzjonijiet li kienet 

ser tiġi mmultata minn Master Card International. Dan jirriżulta fost l-oħrajn 

mill-komunikazzjonijiet bejn il-partijiet li ġew esibiti. Bi tweġiba, id-diretturi 

konvenuti pprovdew korrispondenza suspettuża li ma kinitx tidher li ġejja 

minn bank jew minn services provider bona fide. Mitlubin jipprovdu iktar 

informazzjoni, id-diretturi ġabu l-iskuża fjakka li ma setgħux jipprovdu iktar 

informazzjoni billi kienet miktuba bil-lingwa Thai.4 

 

(4) Il-konvenut John Effinger beda jġib ħafna skużi għan-nuqqas tal-pagamenti 

bħal li nqabad f’maltempata. Dwar il-problema li allega li kien hemm mal-

Mastercard, dan ta verżjonijiet differenti: l-ewwel qal li ċċarġjawh $25,000 

multa imbagħad biddel din iċ-ċifra għal $250,000 u għal $500,000, imbagħad 

                                                 
4
 Affidavit ta’ Gonzalo Jose Gomes Perez a fol. 337. 

daqqa jgħid li ċ-ċifra kienet $250,000 u daqqa $500,000. Huwa qatt ma 

pprovda l-korrispondenza mal-Mastercard.5 

 

(5) Irriżulta minn riċerka li għamlet is-soċjetà attriċi online li l-konvenuti kienu 

involuti f’allegazzjonijiet ta’ harassment sesswali ta’ minorenni.6  

 

(6) Skont affidavit ta’ Mary Grace B. Flores, rappreżentanta ta’ Xingu Ventures 

NV (Xingu) – kumpannija rreġistrata fin-Netherlands, il-konvenuti ġew 

akkużati mill-kumpannija tagħha bi frodi simili fil-Filippini.7  

 

(7) fi kwalunkwe każ il-ftehim bejn il-partijiet fl-ebda mod ma jawtorizza lil 

Red Baron Corporation Limited iżżomm pagamenti a tenur tal-allegazzjonijiet 

li qiegħda tagħmel, anke li kieku ma kinux totalment infondati kif fil-fatt 

huma. 

 
 

Ikkunsidrat: 

 
Illi s-soċjetà attriċi ppruvat sal-grad ta’ probabbiltà li trid il-liġi li l-konvenuti 

aġixxew bi frodi u mala fede stante li jirriżulta li daħlu fi ftehim mas-soċjetà 

attriċi li fih iddikjaraw li kienu liċenzjati sabiex joperaw, mentri fil-fatt ma 

kinux. Imbagħad il-konvenuti żammew il-flus li suppost għaddew lis-soċjetà 

                                                 
5
 Para. 11 tal-affidavit ta’ Malcolm Azzopardi, mill-accounting department ta’ Island Gate Limited, li tamministra lis-

soċjetà attriċi, a fol. 391. 
6
 Para. 17 tal-affidavit ta’ Malcolm Azzopardi, a fol. 391. 

7
 Fol. 415. 

attriċi taħt il-pretest falz ta’ xi forma ta’ theddid ta’ sanzjonijiet da parti ta’ 

Master Card International. 

 

Illi l-kuraturi deputati ma jagħmlu l-ebda difiża kontra l-provi dwar il-frodi 

allegatament kommessa. Huma jqanqlu kwistjoni waħda biss: dik li l-

konvenuti aġixxew bħala diretturi ta’ kumpannija minnhom rappreżentata u 

għalhekk m’għandhom l-ebda relazzjoni ġuridika personali mas-soċjetà attriċi. 

Illi huwa minnu li d-dispożizzjonijiet tal- Att dwar il-Kumpanniji (Kap. 386 tal-

Liġijiet ta’ Malta) huma maħsuba, senjatament l-Artikolu 137 tiegħu, biex 

jiżguraw li s-soċjetà tagħmel tajjeb għall-operat tad-diretturi tagħha fdati bl-

amministrazzjoni tagħha kif ukoll għal min kellu pożizzjoni ta' responsabbiltà 

fit-tmexxija tagħha. (Ara sentenza fl-ismijiet Catherine Galea vs. Milica 

Micovic noe, Appell, 19.11.2001). 

Illi b’danakollu, kif jgħid il-Professur Feliċ Cremona, il-personalità ġuridika 

distinta ta’ kumpannija:  

“is based on the assumption that companies are honestly and conscientiously 

managed in the interests of both the members and the creditors of the company 

concerned and of the general public”.  

Illi fi kliem il-Professur Andrew Muscat, Principles of Maltese Company Law, 

(2007): 

“Apart from potential liability under the administrative and penal provisions in the 

Companies Act, Directors may also be subject to administrative and penal sanctions 

under various other laws. In the financial services sector, for example, liability, both 

of an administrative and of a penal nature, could arise under a number of laws, 

including the Prevention of Financial Markets Abuse Act, the Prevention of Money 

Laundering Act, and the Investment Services Act. Directors could also be exposed to 

criminal liability under a variety of other laws, including, to name but a few, the 

Social Security Act, the Income Tax Act, the Income Tax Management Act, the Value 

Added Tax Act, the Merchant Shipping Act… 

The criminal liability of directors for offences usually arises by virtue of article 13 of 

the Interpretation Act which expressly provides: 

“13. Where any offence under or against any provision contained in 

any Act, whether passed before or after this Act, is committed by a 

body or other association of persons, be it corporate or 

unincorporate, every person who, at the time of the commission of 

the offence, was a director, manager, secretary or other similar 

officer of such body or association, or was purporting to act in any 

such capacity, shall be guilty of that offence unless he proves that the 

offence was committed without his knowledge and that he exercised 

all due diligence to prevent the commission of the offence…” 

Illi kull att kriminali jista’ jagħti lok għal responsabbiltà ċivili u għalhekk il-

frodi, li hija att kriminali, kommessa minn direttur ta’ kumpannija, tesponieh 

ukoll, personalment, għad-danni ċivili. Li l-frodi hija waħda mill-każijiet li 

fihom id-diretturi ta’ kumpannija jġorru responsabbilità personali, anke fl-

assenza ta’ dispożizzjoni ad hoc fil-liġi tal-Kumpanniji jew xi liġi oħra, ġie 

stabbilit fis-sentenza ta’ din il-Qorti, diversament ippreseduta, fl-ismijiet 

Anthony Briffa vs. Vincent Oliver Abela8: 

“Kemm mill-provi f'din l-istanza kif ukoll minn dak deżunt mis-sentenza tal-

Qorti tal-Appell Kriminali jidher ċar illi l-aġir tal-konvenut kien maħsub biex 

jeludi l-azzjoni tal-kredituri tal-kumpanija, fosthom l-attur. L-attijiet tal-

konvenut, kif fis-sentenza penali ravviżat, kellhom jitqiesu illeċiti u 

frawdolenti, maħsuba biex jingannaw u b'hekk jiddanneġġjaw lill-attur. Taħt 

din iċ-ċirkostanza l-Qorti takkolji b'favur ir-regola bażata fuq il-buon sens li 

                                                 
8
 Deċiża fit-28.03.2003 (PS). 

tgħid illi "la frode non merita mai la protezione della legge" (Vol. XXVII P I p 

725); 

Jirriżulta illi r-responsabilità sħiħa għal dik li hi l-ġestjoni tal-kumpanija 

konvenuta kienet f'idejn il-konvenut, qua "managing director" tagħha; 

L-attur tajjeb jirrileva fin-Nota tal-Osservazzjonijiet tiegħu (fol. 700) illi fuq 

it-tagħlim ġurisprudenzjali akkolt f'bosta sentenzi, "id-direttur f'soċjetà hu 

meqjus bħala mandatarju tas-soċjetà fir-relazzjonijiet interni ma' dik l-istess 

soċjetà filwaqt li hu kkunsidrat bħala r-rappreżentant ta' dik is-soċjetà fir-

relazzjonijiet tagħha ma' terzi persuni. Minkejja din id-distinzjoni fil-prattika, 

anke mil-lat legali, ftit jista' jkun hemm diverġenza bejn dawn iż-żewg tipi ta' 

rappreżentanza u dan in vista ta' dak li jipprovdi l-Artikolu 49 tal-Kodiċi tal-

Kummerċ fir-rigward tal-liġi applikabbli għal rappreżentanza kummerċjali. Ir- 

riferenza li jagħmel dan l-artikolu hi għall-artikolu tal-liġi fil-Kodici Ċivili li 

jitratta l-Mandat (Artikolu 1880(2) tal-Kodiċi Ċivili). (Dottor Anthony H. 

Farrugia nomine vs. Vernie Carbone nomine, Appell, 30 ta' Mejju, 2001); 

Issa hu minnu li d-disposizzjonijiet tal-Att XXV tal-1995 li jirrigwarda l-

Kumpaniji huma maħsuba, senjatament l-Artikolu 137 tiegħu, biex jiżguraw 

li s-soċjetà tagħmel tajjeb għall-operat tad-diretturi tagħha fdati bl-

amministrazzjoni tagħha kif ukoll għal min kellu posizzjoni ta' responsabilità 

fit-tmexxija tagħha. (Ara sentenza fl-ismijiet Catherine Galea vs. Milica 

Micovic noe, Appell, 19 ta' Novembru, 2001); 

B'danakollu ma hemmx dubju li f'ċerti determinati sitwazzjonijiet d-direttur 

ikun personalment responsabbli għall-ħsara bl-aġir delittwuż minnu stess 

kommess9; 

Dwar din ir-responsabiltà tad-diretturi jingħad fil-Palmer's Company Law 

(21st Edition, 1968 page 572): 

‘Any director who is party to a fraud or to the commission of any 

other tort is personally liable to the injured party.10 This is on the 

principle that whoever commits a wrong is liable for it himself, and, 

nonetheless so, that he was acting as an agent or servant on behalf,  

                                                 
9
 Sottolinear ta’ din il-Qorti. 

10
 Sottolinear ta’ din il-Qorti. 

and for the benefit of another; for the contract of agency, or service 

cannot impose any obligation on the agent or servant to commit, or 

assist in the committing of, fraud or any other wrong. The Company 

may also be liable but that does not exonerate the director ...’; 

Din is-silta… kienet il-pern li fuqha l-Qorti tal-Appell Kummerċjali ffondat id-

deċiżjoni tagħha tal-31 ta' Jannar 1977 fil-kawża fl-ismijiet John Bugeja vs. 

Giuseppe Maria Vella Gatt proprio et nomine, u fejn ukoll il-konvenut ġie 

ritenut personalment in kolpa għall-atti frawdolenti versu l-attur; 

… 

Dan stabbilit, b'applikazzjoni tal-prinċipji ġenerali tad-dritt, jitqies in kolpa 

kull min fl-għemil tiegħu ma jużax il-prudenza, diliġenza u ħsieb ta' missier 

tajjeb tal-familja (Artikolu 1032(1) tal-Kodiċi Ċivili). Aktar inċiżiv għall-

obbligazzjoni li titwieled mid-delitt hu l-Artikolu 1033 li għal finijiet tal-ħtija 

d-danneġġjant jirrispondi kull meta jagħmel jew jonqos li jagħmel, bil-ħsieb 

jew mingħajr ħsieb, xi ħaġa li biha jikser xi dmir impost mil-liġi; 

Fil-każ in ispeċje xejn ma jiġġjova lill-konvenut mill-provi akkwiżiti illi jista' 

jinduċi lill-Qorti ma tinkolpahx għall-aġir frawdolenti tiegħu, li kif fuq muri, 

ma jimmeritax il-protezzjoni tal-liġi. Multo magis, imbagħad, meta ġja nstab 

fi ħtija f'sede oħra fuq l-istess fatti, meritu tal-kawża odjerna; 

Il-parteċipazzjoni tal-konvenut in vesta proprio, u fil-mod kif fuq imfisser, 

tirrendih ċertament responsabbli in solidum mal-kumpanija konvenuta. Din 

is-solidarjetà twieldet ex nunc mill-fatt illeċitu tiegħu, li jfisser li kieku ried l-

attur seta' fid-diskrezzjoni assoluta tiegħu, ipproċeda kontra l-konvenut 

personalment ġjaladarba dan, kif manifest, hu debitur in solidum. Għax 

daqskemm is-soċjetà konvenuta għandha titqies responsabbli għall-ħlas tal-

merce konsenjata lilha, daqstant ieħor il-konvenut personalment għandu 

jirrispondi għal dan l-istess ħlas, ġjaladarba għemilu ppreċipita leżjoni għad-

drittijiet kreditriċi tal-attur”. 

Decide 

 

Għaldaqstant għal dawn il-motivi din il-Qorti qiegħda tiċħad l-eċċezzjoni 

tan-nuqqas ta’ relazzjoni ġuridika mressqa mill-kuraturi tal-konvenuti, u 

tilqa’ t-talbiet tas-soċjetà attriċi billi: 

 

1. Tiddikjara li l-konvenuti agixxew in mala fede u bi frodi fil-funzjonijiet 

taghhom ta’ diretturi tas-soċjetà Red Baron Corporation Limited; 

 

2. Tiddikjara konsegwentement li l-konvenuti huma personalment 

responsabbli għat-telf finanzjarju mġarrab mis-soċjetà attriċi bħala 

riżultat tal-mala fede u frodi fil-qadi tal-funzjonijiet tagħhom ta’ 

diretturi tas-soċjetà Red Baron Corporation Limited;  

  

3. Tiddikjara li l-konvenuti għandhom jagħtu lis-soċjetà attriċi is-somma 

ta’ tliet mija tlieta u għoxrin elf tnejn u tmenin Euro u tmienja u 

erbgħin ċenteżmu (€323,082.48c) ekwivalenti għall-erba’ mija u 

wieħed elf u erba’ mija u tnejn u sittin Dollaru Amerikan u disgħa u 

għoxrin ċenteżmu (US Dollars 401,462.29c), skont ir-rata ta’ kambju 

applikabbli fit-18 ta’ Diċembru, 2014; 

 

4. Tordna lill-konvenuti solidalment bejniethom iħallsu lis-soċjetà attriċi 

s-somma ta’ tliet mija tlieta u għoxrin elf tnejn u tmenin Euro u 

tmienja u erbgħin ċenteżmu (€323,082.48c) ekwivalenti għall-erba’ 

mija u wieħed elf u erba’ mija u tnejn u sittin Dollaru Amerikan u 

disgħa u għoxrin ċenteżmu (US Dollars 401,462.29c), skont ir-rata ta’ 

kambju applikabbli fit-18 ta’ Diċembru, 2014.  

 
Bl-ispejjeż, inklużi dawk tal-ittra uffiċjali datata 18 ta’ Diċembru, 2014 

u tal-mandat ta’ sekwestru kawtelatorju nru 81/15 u bl-imgħax legali 

mid-data jew dati meta l-ammont sar dovut sad-data tal-eventwali 

ħlas effettiv. B’dan iżda l-ispejjeż tal-kuraturi deputati għandhom 

jitħallsu mis-soċjeta’ attriċi. 

 

Moqrija. 

 

 

 

 

 

 


